
ERANSKINA 

AMEZKETAKO ARAU SUBSIDIARIOEN A.I.U 2 "ARALARKO PAPELERA” EREMUARI BURUZKO ALDAKETAREN INGURUMEN AZTERKETA ESTRATEGIKOAREN IRISMEN AGIRIA
1. AURREKARIAK
Amezketako Udalak bere Arau Subsidiarioen aldaketa zehatza egiteko izapideak abiarazi ditu, A.I.U.2 Aralarko Papelera dela-ta.
Ingurumen ebaluazioari buruzko abenduaren 9ko 21/2013 Legean xedatutakoaren arabera, administrazio publiko batek onartutako planek eta hauen aldaketek ohiko ingurumen ebaluazio estrategikoa egiteko prozedura jarraitu behar dute, baldin eta plan horiek legezko xedapen batek aginduak badira eta, besteak beste, etorkizunean legez ingurumen eraginaren ebaluazioa egin behar duten proiektuak baimentzeko esparrua zehazten badute, edota Natura 2000 Sareko eremu bati eragingo badiote. 

Era berean, plan eta programen ingurumen ebaluazio estrategikoa egiteko prozedura arautzen duen 211/2012 Dekretuak, urriaren 16koak, 4. artikuluan xedatutakoari jarraituz, hiri antolaketako plan orokorrek ingurumenean ondorio nabarmenak izango badituzte, ingurumen ebaluazio estrategikoa egiteko prozedura jarraitu behar dute nahitaez. 

Arau Subsidiarioen Aldaketa zehatza, A.I.U. 2 Aralarko Papelera eremuari buruzkoa, arestian aipatu ditugun kasu horietan sartzen da; beraz, aldaketa hori tramitatu ahal  izateko, ingurumen ebaluazio estrategikoa egin behar da. Xede horri begira, Amezketako Udalak idatzi bat bidali zuen 2015eko urriaren 14an, espedientearen ingurumen tramitazioa abiarazteko eskatuz. Eskaera horrekin batera, Aldaketaren ingurumen ebaluazioa egiteko beharrezkoa den hasierako agiri estrategikoa bidali zuen. 
Ingurumen ebaluazioari buruzko 21/2013 Legeak, abenduaren 9koak, 19. artikuluan ezarritakoari jarraituz, eta 211/2012 Dekretuak, urriaren 16koak, 10. artikuluan xedatutakoaren arabera, planak eta programak prestatzerakoan ingurumen alderdiak bateratze aldera, ingurumen organoak irismen agiri bat egin behar du (erreferentziako agiria, Erkidegoko Dekretuan erabilitako terminologiaren arabera), ingurumen azterketa estrategikoak (IAE) izan behar duen hedadura, xehetasun eta zehaztapen maila finkatzeko. Aldez aurretik, dena den, kontsulta egingo zaie ukitutako administrazioei eta pertsona interesdunei. 

Horrela bada, 3/1998 Legeak, otsailaren 27koak, 44. artikuluan xedatutakoaren arabera, eta ekainaren 24ko 3/2015 Foru Dekretuak ezarritakoari jarraituz, plan bat baimentzeko funtsezko eskumena Gipuzkoako Foru Aldundiarena den kasuetan (Amezketako Arau Subsidiarioen Aldaketa, esaterako), Ingurumeneko eta Obra Hidraulikoetako Departamentuari dagokio plan horren ingurumen ebaluazioa egiteko eskumena. Hori horrela, Ingurumeneko Zuzendaritza Nagusi honek honako Irismen Agiria egin du; 211/2012 Dekretuaren 10. artikuluan aurreikusitako Erreferentziako Agiria, hain zuzen.
2. ALDAKETAREN EDUKIA
Amezketako Udalak abiarazi duen Arau Subsidiarioen Aldaketa zehatzaren aplikazio esparrua A.I.U.2 Aralarko Papelera eremuari dagokiona da. Gutxi gorabehera 5 ha-ko azalera hartzen du, eta Papel Aralar SA enpresaren produkziorako planta dago bertan. Enpresa horrek 2008ko apirilaren 25ean eskuratu zuen Ingurumen Agiri Integratua, eta eguneratzen ari da gaur egin.
Enpresak bere jarduera aldatu egin du berriki, paper-zapi busti biodegradagarriak egiteko papera fabrikatzen hasi baita. Horretarako, paper makina berri bat instalatu du, eta berori hartuko duen eraikin bat egin du, beste makina bat ere hartzeko modukoa.  Ekoizpena eraldatzeko proiektuak, ordea, biltegirako gaitasuna areagotzea eta beste eraberritze batzuk egitea eskatzen du eta, horretarako, eremu honetako hirigintza antolamendua aldatu egin behar da; izan ere, makina berria kokatzeko eraikina egitearekin agortu egin baita gaur egun indarrean dagoen plangintzan finkatutako eraikigarritasuna. 

Hori horrela, Arau Subsidiarioen Aldaketa zehatzak honako premia hauei erantzutea du helburu:
1. Bukatutako produktua gordetzeko biltegi automatiko bat eraikitzeko aukera izatea.
2. Lehengaia gordetzeko biltegiaren bolumen-handitzea aurreikustea.
3. Eraikigarritasun zati bat gordetzea, etorkizunean beharrezkoak izan daitezkeen zabaltze edo birmoldaketa txikiak gauzatu ahal izateko.
Aipatutako premia horiei erantzun nahian, hasierako agirian hainbat hautabide aztertu dira:  hasiera batean hiru aukera planteatu ditu, “ekonomikoki bideraezinak diren hautabideak”, agiriaren arabera; eta gero, honako hauetan murgildu da: bi hautabide, bukatutako produktua gordetzeko biltegia eraikitzeko, eta beste bi hautabide, lehengaia gordetzeko biltegia eraikitzeko.   
Bukatutako produktuaren biltegia eraikitzeko hautabideak:
· 1.1 hautabidea: Gutxi gorabehera 57 m x 52 m-ko oinplanoa eta 25 metro inguruko altuera izango lukeen eraikin berria egingo litzateke, produktu bukatua gordetzeko gaur egun dauden instalazioetan. Lehendik artifizializatua dagoen lurzoruan eraikiko litzatekeenez, badu abantaila bat: berezko lurzorurik ez litzateke kontsumituko.   Alabaina, begietara eta paisaian inpaktu larria eragingo luke; izan ere, herriko plazarekiko protagonismo handia hartuko lukeenez, ikus-eragin oso handia izango bailuke herrigunean.  Kokaleku horrek, gainera, uholde arrisku handia du. 
· 1.2 hautabidea: Kasu honetan, eraikin berri bat egingo litzateke plantaren mendebaldeko hegian. Oinplanoan, 58 metroko aurrealdea eta 54 metroko sakonera izango luke gutxi gorabehera, eta 25 metro inguruko altuera sestra gainean; baina lursailaren sestrapean behera egiteko aukera izango luke, edukiera areagotzeko.   Zorua mailakatua izango luke, hondeaketa-lanak murrizteko. Aurreko hautabidearekin alderatuta, inpaktu txikiagoa eragingo luke begien bistara, eraikina mendi-hegalean integratua geratuko bailitzateke, eta gainera, kokaleku honek ez du uholde arriskurik. Hala ere, lurzoru naturala kontsumitzea eskatzen du, Aralar Parke Naturaleko “landazabalean” 3.970 m2-ko azalera hartuko bailuke.  
Lehengaiaren biltegia eraikitzeko hautabideak:
· 2.1 hautabidea: Fabrikaren aurrealdean, Amezketa ibaiaren ondoan dagoen lehengaiaren biltegia handitzea izango litzateke. Planteatutako aukerak, eraikinaren barruko altuera oraingo 6 metrotik 25 metrora igotzea dakar. Bere alde ona da kokalekua lehendik artifizializatua dagoela eta berezko lurzorurik ez dela kontsumituko. Alabaina, fabrikaren aurrealdean kokatutako eraikin bakana izango litzatekeenez, begietara eta paisaian inpaktu oso handia eragingo luke; izan ere, ikuspegia murriztuko lukeen pantaila bat izango litzateke begien bistarako. Kokaleku horrek, gainera, uholde arrisku handia du, Q100 lerroaren barruan baitago. 

· 2.2 hautabidea: Fabrikaren atzealdean, mendi-hegalaren ondoan dagoen lehengaiaren biltegia handitzea izango litzateke. Oraingo eraikinak 10 metroko altuera du barruan, eta hori 25 metrora igoko litzateke. Aurreko hautabidean bezala, bere alde ona da kokalekua lehendik artifizializatua dagoela eta berezko lurzorurik ez dela kontsumituko. Gainera, hasierako agirian adierazten denez, ikus-eragina txikiagoa izango litzateke, zeren eta eraikina mendi-hegalaren ondoan egoteak asko arinduko bailuke ondorioztatuko den bolumetriaren inpaktua.
Azaldu ditugun lau aukerak azterturik, eta paraje horren ingurumen baldintzak kontuan hartuta –ikuspegian eta paisaian eragingo litzatekeen inpaktua eta uholde arriskua, batez ere– hasierako agirian 1.2 hautabidearen alde egin da, bukatutako produktua gordetzeko biltegia eraikitzeko; eta 2.2 hautabidearen alde, lehengaiaren biltegia eraikitzeko.
3. EGINDAKO KONTSULTAK
Ingurumeneko Zuzendaritza Nagusi honetan, Amezketako Udalak egindako eskaera jaso ondoren, ukitutako administrazioei eta pertsona interesatuei kontsultak egiteko tramitea jarri genuen abian, ingurumen ebaluazioari buruzko 21/2013 Legeak, abenduaren 9koak, 19. artikuluan aurreikusitakoari jarraituz, eta planen eta programen ingurumen ebaluazio estrategikoa egiteko prozedura arautzen duen 211/2012 Dekretuak, urriaren 16koak, 9. artikuluan xedatutakoaren arabera. Fase horretan, honako entitate eta erakunde hauek kontsultatu genituen:
· Gipuzkoako Foru Aldundiko Berrikuntzako, Landa Garapeneko eta Turismoko Departamentuko Mendietako eta Natura Inguruneko Zuzendaritza Nagusia
· GFAko Berrikuntzako, Landa Garapeneko eta Turismoko Departamentuko Nekazaritzako eta Landa Garapeneko Zuzendaritza Nagusia
· GFAko Kulturako Zuzendaritza Nagusia
· GFAko Lurralde Antolaketako Zuzendaritza Nagusia
· Gipuzkoako Foru Aldundiko Bide Azpiegituretako Departamentuko Kudeaketa eta Plangintzako Zuzendaritza Nagusia
· GFAko Mugikortasuneko eta Garraio Publikoko Zuzendaritza Nagusia
· GFAko Obra Hidraulikoetako Zuzendaritza Nagusia
· IHOBE
· Uraren Euskal Agentzia (URA)
· Eusko Jaurlaritzako Ingurumen Administrazioaren Zuzendaritza
· Eusko Jaurlaritzako Natura Ingurunearen eta Ingurumen Plangintzaren Zuzendaritza
· Eusko Jaurlaritzako Lurralde Plangintzaren eta Hirigintzaren Zuzendaritza
· Eusko Jaurlaritzako Larrialdiei Aurre Egiteko eta Meteorologiako Zuzendaritza
· Eusko Jaurlaritzako Kultura Ondarearen Zuzendaritza
· Eusko Jaurlaritzako Garraio Azpiegituretako Zuzendaritza
· Eusko Jaurlaritzako Osasun Sailaren Gipuzkoako Lurralde Zuzendaritza.
· Kantauriko Ur Konfederazioko Uren Ikuskatzailetza
· EHNE (Euskal Herriko Nekazarien Elkartasuna)
· ENBA (Euskal Nekazarien Batasuna)
· Gipuzkoako Uren Kontsortzioa
· Eguzki talde ekologista
· Ekologistak Martxan Gipuzkoa taldea
· Aranzadi Zientzia Elkartea 

· Tolosaldea Garatzen S.A.
· Tolomendi
· Itxas Enara ornitologia elkartea
· Haritzalde Naturzaleen Elkartea
· Zumadi Eskola
Era berean, hasierako agiria eskura egon da GFAko Ingurumeneko Zerbitzuaren interneteko web orrian, www.gipuzkoaingurumena.eus, herritar guztiek bidezkotzat jotako ingurumen arloko ekarpenak egiteko aukera izan zezaten. 
Erantzunak bidaltzeko epea bete ondoren, hauek izan dira erantzuna bidali dutenak: 

· Eusko Jaurlaritzako Osasun Sailaren Gipuzkoako Lurralde Zuzendaritzak adierazi digunez, Aldaketa honek osasun publikoan ez du eragingo ingurumen eraginaren azterketa egiterakoan aintzat hartu beharreko inpaktu nabarmenik, proiektuaren beraren ingurumen ingurunean eragin ditzakeen inpaktuez aparte. 

· IHOBE sozietateak adierazi digunez, Aldaketaren esparruan badaude kutsagarriak izan daitezkeen jarduerak historikoki hartu izan dituzten partzelak; hortaz, etorkizuneko erabiltzaileentzako edota ingurumenerako arriskutsuak izan daitezkeenak. Kokaleku horietan edozein jarduketari ekin aurretik, lurzoruaren kalitatea aztertu egin beharko litzateke derrigorrez. 

· Eusko Jaurlaritzako Natura Ingurunearen eta Ingurumen Plangintzaren Zuzendaritzak azpimarratu du proiektu honek Batasunaren Intereseko Lekua den Aralar Parke Naturala ukituko duela. Beraz, ingurumen azterketa estrategikoa egiterakoan, Aralar BILan inpakturik eragin dezakeen baloratu beharko da eta, hala egokituz gero, dagokion ebaluazioa egin. 

· Eusko Jaurlaritzako Kultura Ondarearen Zuzendaritzak adierazi duenez, bidalitako dokumentazioa aztertuta eta Kultura Ondarearen Zentroan jasotako informazioa begiratuta egiaztatu dute eremu horretan badagoela inbentariatzeko proposatua dagoen elementu bat, Aralarko Papelerako Atezaindegia, hain zuzen; horregatik, afekzio kritikoak saihestu egin beharko lirateke. Gainera, afekzioak eragingo direla antzematen bada, eremu hori modu egokian zainduko dela bermatzeko babes neurriak hartzea gomendatzen du.
· Mendiak eta Habitatak Kudeatzeko Zerbitzuak, Aralar Parke Naturala kudeatzeko organo arduraduna den aldetik adierazi du hautabiderik arrazoizkoena hasierako agirian proposatutakoa dela; eta, kudeaketa horren ikuspegitik begiratuta, ez dutela antzeman planta handitzeko eragozpenik, baldin eta handitze hori Arau Subsidiarioetan arautua badago, eta aurkeztu duten txostenean azaldutako baldintzetan egiten bada.    

Irismen agiri hau egin eta gero beste erantzunen bat jasotzen badugu, Amezketako Udalari bidaliko diogu ahal bezain laster, erantzun hori aintzat har dezan bai Arau Subsidiarioen Aldaketa idazterakoan, eta bai ingurumen azterketa estrategikoa egiterakoan. 

4. INGURUMEN ARLOKO HELBURU ESTRATEGIKOAK, IRAUNKORTASUN IRIZPIDEAK ETA ARAU ITURRIAK 

Aldaketaren ingurumen helburuak, antolatutako eremuan dauden eta aurreikusi diren eraikinek paisaian izan lezaketen inpaktua minimizatzera bideratu behar dira; eta, era berean, industri jarduerak paraje horretako ingurumenaren kalitatean eragin ditzakeen ondorio kaltegarriak arintzera, Amezketako herrigunean eta Aralar Parke Naturalean eragin ditzakeenak, bereziki.  
Arau Subsidiarioen Aldaketa idazterakoan kontuan hartu beharko dira ingurumenaren iraunkortasun irizpide hauek:
· Ingurumenarekiko kalteak prebenitzeari lehentasuna ematea, kalte horiek zuzentzeko eta konpentsatzeko neurrien gainetik; eta horretarako, ingurumen alderdiei dagokien garrantzia ematea Aldaketa idazterakoan. 
· Paisaia faktorea, hautabideak aukeratzeko orduan kontuan hartu beharreko funtsezko elementutzat jotzea, hasiera-hasierako faseetatik. 
· Aldaketa, halaber, ingurumena hobetzeko aukeratzat hartzea, eta ez ingurumen inpaktuen sorburu gisa bakarrik. Hori horrela, honako helburu hauek lortze aldera balia daiteke Aldaketa:
· Jarduketa esparruan dauden eremu eta elementu narriatuak, ingurumenaren ikuspegitik ahal den neurrian biziberritzea eta hobetzea; esate baterako, Amezketa ibaiaren arroa eta bazterrak. 

· Industri erabilerako esparruan antolatzea, eta horrela, –zarata, usaina, kutsatzaileen igorpenak eta abar direla eta–  jarduerak bere ingurunean sortzen dituen ingurumen inpaktuak murriztea.
· Jarduera bera eta industri eremua handitzeak eragindako ingurumen inpaktuak konpentsatzea; eta horretarako, Aldaketak zuzenean ukituko ez dituen eremuen edo elementuen ingurumen baldintzak hobetzeko neurri zehatzak aplikatzea. 
· Antolamenduan eta eraikuntzan, iraunkortasun energetikoko irizpideak erabiltzea. 
Hauek dira irismen agiri hau egiteko garaian aintzat hartu ditugun eta Aldaketa egiterakoan ere kontuan hartu behar diren ingurumen arloko arau nagusiak:
Europakoa
· Europako Kontseiluak 1992ko maiatzaren 22an emandako 92/43/EEE Zuzentaraua, habitat naturalak eta fauna zein flora basatia kontserbatzeari buruzkoa. 
· 2000/60/EE Zuzentaraua, ur politiken alorrean batasun mailako esparrua ezartzekoa.
· 2004/49/EE Zuzentaraua, zaratari buruzkoa.
Estatukoa
· 21/2013 Legea, abenduaren 9koa, ingurumen ebaluazioari buruzkoa.
· 2/2008 Legegintzako Errege Dekretua, ekainaren 20koa, Lur Legearen testu bateratua onartzen duena. 

· 42/2007 Legea, abenduaren 13koa, Natura Ondareari eta Biodibertsitateari buruzkoa, eta naturaren zaintzari buruz garrantzizkoa den estatu mailako gainerako araudia.
· 37/2003 Legea, azaroaren 17koa, zaratari buruzkoa, eta 1367/2007 Errege Dekretua, urriaren 19koa, zaratari buruko azaroaren 17ko 37/2003 Legea garatzen duena, zonakatze akustikoari, kalitate helburuei eta soinu igorpenei dagokienez. 

· 1/2001 Legegintzako Errege Dekretua, uztailaren 20koa, Ur Legearen testu bateratua onartzen duena, eta berori garatzeko erregelamenduak.
· 400/2013 Errege Dekretua, ekainaren 7koa, Kantauri Ekialdeko Demarkazio Hidrografikoaren Espainiako zatiko Plan Hidrologikoa onartzen duena.
· 22/2011 Legea, uztailaren 28koa, hondakinei eta lurzoru kutsatuei buruzkoa.
Autonomia Erkidegokoa
· 3/1998 Legea, otsailaren 27koa, ingurumena babesteko lege orokorra.
· 211/2012 Dekretua, urriaren 16koa, planen eta programen ingurumen ebaluazio estrategikoa egiteko prozedura arautzen duena. 

· Decreto 169/1994 por el que se declara parque natural, el área de Aralar.
· 168/1994 Dekretua, apirilaren 26koa, Aralar aldeko Natur Baliabideak Antolatzeko Plana onartu zuena.
· 90/2014 Dekretua, ekainaren 3koa, Euskal Autonomia Erkidegoko lurraldearen antolamenduan paisaia babestu, kudeatu eta antolatzeari buruzkoa.
· 1/2006 Legea, ekainaren 23koa, urei buruzkoa.
· 213/2012 Dekretua, urriaren 16koa, Euskal Autonomia Erkidegoko kutsadura akustikoari buruzkoa.
· 2/2006 Legea, ekainaren 30ekoa, lurzoruari eta hirigintzari buruzkoa.
· 1/2014 Legegintzako Dekretua, apirilaren 15ekoa, Euskal Autonomia Erkidegoko natura babesteko legearen testu bateratua onartzen duena, eta naturaren zaintzari buruz erkidegoan indarrean dauden gainerako araudiak.
· 7/1990ko Legea, uztailaren 3koa, Euskal Kultura Ondareari buruzkoa.
5. PROPOSAMENEN ingurumen balorazioa
Amezketako Arau Subsidiarioen Aldaketa honek, azalera txikiko esparru baten hirigintza antolamendua aldatzea du helburu; hain zuzen ere, eremu hori jada urbanizatua dago eta industri jarduera bat garatzen da bertan. Soil-soilik 1.2 hautabide horretan hartuko litzateke berezko lursailaren eremu txiki bat; beraz, Aldaketak lurzoruan eta habitatetan sortuko lituzkeen ondorioak, oraingoz behintzat, ez lirateke nabarmenak izango.  
Hala eta guztiz ere, proposatu diren jarduketen ezaugarriak eta inguruneko baldintza sozialak eta ingurumen arlokoak direla-eta, gerta liteke Arau Subsidiarioen Aldaketak eragingo dituen ondorio kaltegarriek antolatutako eremua eroso gainditzea. Horregatik, hautabideak behin betiko aukeratu aurretik, ondorio horiek zehaztasun osoz ebaluatu beharko dira. 

Ingurumenaren ikuspegitik arazoak sor ditzaketen alderdien artean honakoak aipa ditzakegu: eraikinen altuera handia eta industri eremua Amezketako herrigunetik hurbil egotea. Hori dela eta, jarduketek paisaian eragingo duten inpaktua ikus-arro zabalean hedatuko da, eta eragin handia izango dute herriguneko paisaiaren kalitatean.
Agirian "arrazoizko hautabide" gisa hartu diren lau aukerak aztertuta –bi, bukatutako produktua gordetzeko biltegi automatikoa eraikitzeko, eta beste bi lehengaia gordetzeko biltegia egiteko– badirudi, ingurumenaren ikuspegitik begiratuta, oraingoz behintzat sustatzaileak aldez aurretik aukeratu dituen bi hautabideak (1.2 hautabidea, lehen instalazioa egiteko eta 2.2 bigarrena eraikitzeko) direla guztietan egokienak, nahiz eta ingurumen azterketa estrategikoan hautabide guztiak sakonago aztertu beharko diren. Hala eta guztiz ere, proiektatu diren bi eraikinek begien bistarako inpaktu nabarmena eragingo dute ingurunean. 

Bestetik, paisaiaren ikuspegitik onuragarriena den 1.2 hautabide horrek, Aralar Parke Naturalaren barruan gaur egun urbanizatu gabe dagoen lurzorua okupatzea dakar berarekin. Gainera, Natura 2000 Sarearen barruan batasunaren interesekotzat kartografiatua dagoen habitat bat ukituko du, nahiz eta, erasandako habitat horrek kalitate eskasa duenez eta eremu handia hartzen ez duenez, ingurumenaren ikuspegitik aipagarria izango ez den. Baina inpaktu horrek garrantzi handiago izan dezake pertzepzio sozialetik begiratuta, zeren babestutako eremu batean eragingo baitu zuzen-zuzenean.  

IAE, hortaz, eraikuntzak kokatzeko edo diseinatzeko beste aukera batzuk bilatzera bideratu behar da, jada aztertu diren hautabideen inpaktuak murriztuko diren moduan. Eta, baldin eta erabakitzen bada hautabide berririk ez dagoela, edota ez direla bideragarriak, inpaktu horiek murrizteko, zuzentzeko eta konpentsatzeko beharrezkoak diren neurriak zehaztu behar dira IAE horretan.  

6. INGURUMEN EBALUAZIO ESTRATEGIKOAN AINTZAT HARTU BEHAR DEN ESPARRU GEOGRAFIKOA ETA INGURUMEN ALDERDI NAGUSIAK
Ebaluatuko den esparru geografikoak, Aldaketan aurreikusitako jarduerek eragingo dituzten ondorio guztiak ebaluatzeko behar hainbatekoa izan beharko du; ez da mugatuko antolatuko den esparrura, baizik eta, horrez gain, planteatutako jarduerek zuzenean edo zeharka uki dezaketen azalera osoa hartuko du.
Hauek dira Aldaketaren ingurumen ebaluazio estrategikoan aintzat hatu behar diren ingurumen alderdi nagusiak:
a. Eraikin berrien paisaiaren gaineko inpaktua da Aldaketan aurreikusitako jarduketen alderdirik problematikoenetako bat. Horregatik, alderdi horrek izan behar du ingurumen ebaluazioaren funtsezko elementua, eta antolamendu hautabideak aukeratzerakoan kontuan hartu behar den faktore nagusienetako bat. Hori horrela, Aldaketa paisaian integratzeko azterketa bat jaso behar du IAEk.
b. Aralar BIL ukitzeko arriskua. Natura 2000 Sarea babesteko araudiaren arabera, Aralar BILean ondorio aipagarriak eragin daitezkeen ala ez aztertu behar da; eta, hala egokituz gero, planaren ebaluazio egoki bat
 egin behar den, espazio horretan kalte nabarmenik ez dela eragingo ziurtatzeko, betiere leku horren kontserbazio helburuak kontuan hartuta.
c. Amezketako ingurumen kalitatea. Planaren helburua jarduera industrial bat antolatzea denez, eta eremu hori Amezketako herrigunetik hurbil dagoenez, ebaluazio prozesuan kontuan hartu beharko dira jarduera horrek herritarrei eragin diezazkieken eragozpenak eta arriskuak, berarekin ekarriko dituen zarata, usain, substantzia kutsagarrien isurpen, kamioi trafiko, sute edo leherketa arrisku eta abarren ondorioz. Era berean, esparruaren hirigintza antolamenduan inpaktu horiek minimizatzeko zer egin daitekeen aztertuko da.  

d. Lurzoruak. Antolatu beharreko esparruaren eremu handi batean, kutsatuak egon daitezkeen lurzoru gisa izendatutako sailak daude. Horregatik, lurzorua kutsatzea saihestu eta kutsatutakoa garbitzeko 4/2015 Legean prebentzio eta administrazio neurriak hartu beharko dira, gizakien osasunean eta ingurumenean eragin daitezkeen kalteak saihesteko. 
e. Amezketa ibaia zeharo eraldatua dago antolatu beharreko esparru honetan zehar; beraz, gehiago narriatu dezaketen jardueretatik babestu egin beharko da eta, ahal den neurrian, biziberritzen saiatu, ibilgua libre utzita eta bazterrak landarez hornituta. Nolanahi ere, EAEko ibai ertzak eta erreka ertzak antolatzeko Lurraldearen Arloko Planean ezarritako xedapenak bete beharko dira. 

f. Urak hartzeko arriskua. Arestian aipatutako faktore horrekin batera, eremua urak hartzeko arriskua ere kontuan hartu beharko da, bai hautabideak aukeratzerakoan, bai esparrua antolatzerakoan, eta bai esparru horretan erabilerak banatzerakoan.
7. INGURUMEN AZTERKETA ESTRATEGIKOAREN EDUKIA ETA IRISMENA 

Ingurumen azterketa estrategikoa (IAE) Arau Subsidiarioen Aldaketaren osagai bat izango da. Azterketa horretan identifikatu, deskribatu eta ebaluatuko dira Plana aplikatzetik etor daitezkeen eta ingurumenean eragin dezaketen inpaktu aipagarriak; eta Planaren aplikazioak ingurumenean eragin ditzakeen kalteak prebenitzeko edo minimizatzeko, teknikoki eta ingurumenaren ikuspegitik bideragarriak diren zentzuzko hautabideak. 

IAE horrek, gutxienez, ingurumen ebaluazioari buruzko 21/2013 Legeak, abenduaren 9koak, IV. eranskinean ezarritako gutxieneko edukia izango du. Era berean, planen eta programen ingurumen ebaluazio estrategikoa egiteko prozedura arautzen duen 211/2012 Dekretuak, urriaren 16koak, ingurumenaren iraunkortasun txostenei buruz II. eranskinean ezarritako gutxieneko edukia izango du.
Bi eranskin horietan zehaztutako apartatuak garatzeko, agiri honetan adierazitako alderdiak landu beharko dira; baita administrazioek, erakundeek eta gainerako interesdunek beren alegazioetan problematikotzat jo dituzten ingurumen arloko gaiak ere; eta gainera, segidan aipatuko ditugunak:
7.1. Aldaketaren edukiaren eta helburu nagusien laburpena, eta beste plan eta programa batzuekiko erlazioa
IAE horretan, Arau Subsidiarioen Aldaketaren edukia jaso behar da laburtuta, eta laburpen horretan adieraziko dira aurrekariak, helburuak eta aurreikusitako jarduerak eta zehaztapenak; baita aintzat hartu diren gainerako hautabideak, eta proiektuen zein jarduketen denbora-planifikazioa ere.
Bestetik, Arau Subsidiarioen Aldaketak hiri antolaketako beste tresna batzuekin izan ditzakeen elkarreraginak, hala nola aldaketarekin zerikusia izan lezaketen lurralde planekin eta sektore planekin izango dituen erlazioak aztertu beharko dira. Kontuan hartu beharko dira, gutxienez: 

· Euskal Autonomia Erkidegoko Lurraldea Antolatzeko Zuzentarauak (LAZ).
· Tolosaldeako Eremu Funtzionaleko Lurraldearen Zatiko Plana (hasierako onespena jasotzeko agiria).
· EAEko nekazaritzari eta basozaintzari buruzko Lurraldearen Arloko Plana. 

· EAEko ibai ertzak eta erreka ertzak (isurialde kantauriarra) antolatzeko Lurraldearen Arloko Plana, eta honen 1. aldaketa.
· Aralar aldeko Natur Baliabideak Antolatzeko Plana.
· Aralar KBE (ES2120011) izendatzeko kontuan hartu diren kontserbazio helburu eta neurrien agiria(Aldez aurretik onartu beharreko agiria).
· Amezketako Tokiko 21 Agendako Jarduketa Plana. 
Arau Subsidiarioen Aldaketaren helburuek eta jarduerek, esparru horretan eragiten duten planen eta programen helburu eta xedapenekin duten koherentzia eta erlazioa zehaztuko da. Horrek, xede komunak lortzea izango du helburu, eta halaber, jarduteko dauden hautabideak aztertzea, betiere gainerako programen helburuekin eta jarduketa-ildoekin ezkutatzeak, desadostasunak edo bateraezintasunak gerta litezkeen kasuetan.  

Era berean, Aldaketaren eraginpeko eremuan aplikatu beharreko gainerako planekin sor litezkeen bigarren mailako ondorioak, metagarriak eta sinergikoak identifikatuko dira. Era horretan identifikatutako ondorioak, halakorik izanez gero behintzat, Planaren eraginak identifikatu eta ebaluatzeko atalean aztertuko dira.
7.2. Nazioartean, batasunaren mailan, estatuan, erkidegoan, foru mailan edota udalean ingurumena babesteko ezarritako helburuak, eta Aldaketa egituratzerakoan helburu horiek aintzat nola hartu diren egiaztatzea.
IAEan azaldu egin beharko da Arau Subsidiarioen Aldaketan nola txertatu diren irismen agiri honen 4. apartatuan, ingurumena babesteari eta iraunkortasunari buruz adierazitako irizpideak, edota Aldaketa idazterakoan ezarritakoak, halakorik izanez gero. Eta horretarako, ahal dela behintzat, finkatutako edo proposatutako adierazleak eta mugak erabiliko dira. 

7.3. Antolatutako hirigintza eremuaren eta aurreikusitako jarduketek ukituko duten ingurunearen ingurumen ezaugarriak.
IAEn, antolatutako esparruaren ingurumen ezaugarrien deskripzio bat jaso behar da, baita Arau Subsidiarioen Aldaketan aurreikusitako jarduketek zuzenean edo zeharka uki dezaketen inguruneari buruzkoak ere. Hori horrela, beharrezko azterketa espezifiko guztiak egingo dira, kontsultatu diren informazio iturriak eta bibliografia adieraziz eta lekuan bertan egindako lanaren eta erabilitako metodologien berri emanez.  

Diagnostiko horretan honakoak azalduko dira: paper fabrikaren ekoizpen prozesuak, industri kokagunearen eta honen ingurunearen ezaugarriak, jardueraren ingurumen alderdiak (Ingurumeneko Baimen Integratuan jasotako ingurumena zaintzeko programatik ateratako datuak erabil daitezke horretarako), industrialdearen eta Amezketako herrigunearen arteko elkarreragina baldintzatzen duten faktoreak, eta paraje horretako natur eta paisaia arloko baliabideen egoera. Era berean, bereziki zaindu edo babestu behar diren elementu edota baliabideak identifikatuko dira, planaren ingurumen ebaluazioa egiteko garrantzizkoak diren gainerako alderdiak bezalaxe. 

Atal horretan, gainera, aztergai den eremuak jasaten dituen ingurumen arloko presio eta arazo nagusiak aztertuko dira, arazo horiek Arau Subsidiarioen Aldaketan nola eragingo duten baloratzeko, edota planak arazo horiek larriagotuko dituen aztertzeko. 

Deskripzio horrek ez du ingurune fisikoaren ezaugarrietara mugatu behar; horrez gain, Arau Subsidiarioen Aldaketan ezarritako antolamenduaren ondorioz alda daitezkeen edo nabarmen uki daitezkeen alderdiei edo aldaerei buruzko informazioa eman behar du; esate baterako, soinu igorpenak, kalitate akustikoa, Amezketaren ezaugarri demografikoak, eta abar.
Bestetik, lurzoruari eta hirigintzari buruzko 2006ko ekainaren 30eko 2/2006 Legea garatzen duen dekretuak, hau da, premiazko neurriei buruzko 105/2008 Dekretuak, ekainaren 3koak, 31.1 artikuluan ezarritakoa betez, Aldaketan jasotako aurreikuspenak betetzeko lurzoru horiek duten gaitasuna aztertuko da. Horretarako, jabari publikoa babesteari buruz uren administrazioak emandako informazioa erabiliko da, besteak beste. 
Atal horretan, agiriari azkenean erantsiko zaizkion gai guztiei buruzko kartografia –eskala egokian egina– hartuko da oinarritzat. 
7.4. Hautabideak aukeratzeko prozesuaren laburpen arrazoitua. Erabakitako hautabidea aukeratzeko arrazoiak.
Ingurumen azterketa estrategikoak, Arau Subsidiarioen Aldaketaren helburuei erantzuteko teknikoki eta ekonomikoki bideragarriak izan daitezkeen hautabide guztien ingurumen arloko azterketa bat jaso behar du; hau da, biltegirako izango diren bi eraikinak egiteko eta hirigintza eraikigarritasuna handitzeko hautabide guztien azterketa, alegia.
Aztertutako hautabide bakoitzak ingurumenean izan lezakeen eragina ebaluatuko da, hautabide horren bideragarritasun tekniko eta ekonomikoarekin batera. Hautabideak aztertzerakoan kontuan hartu beharko dira eraikinak eta instalazioak kokatzeko aukera ezberdinak, baita instalazioen tipologia eta diseinuari buruzko aukerak ere. Ildo horretan, hasierako agirian aurreikusitako biltegirako eraikinen altuera murriztea funtzionalki, ekonomikoki eta ingurumenaren ikuspegitik bideragarria den aztertuko da.  

Hasierako agirian jada jasota dago bukatutako produktua gordetzeko biltegia eraikitzeko, eta lehengaiaren biltegia eraikitzeko hautabideen atariko azterketa. Baina, hala eta guztiz ere, azterketa hori zabaltzen eta osatzen saiatu behar da IAEn, eta bidezko bada, ateratako ondorioak berresten edota aldatzen, azterketa idazterakoan ezagututakoaren argitan. Zeregin horretan kontuan hartuko dira hasierako agirian aintzat hartu ez diren baina gerorako faseetan azal daitezkeen aukerak; esate baterako, eraikinen altuera murrizteko aukera, beste diseinu aukera batzuk, eta eraikinen kokalekua edo  banaketa, oraingo partzela industrialaren barruan zein kanpoan.  
Nolanahi ere, azkenean erabakitzen diren hautabideak behar bezala justifikatu beharko dira. Hori horrela, zein metodologia erabili den azaldu beharko du eta, ingurumen arloko faktoreak eta faktore tekniko, funtzional eta ekonomikoak zein neurritan kontuan hartu diren, garatu beharreko irizpide anitzeko azterketa egiterakoan. Baldin eta azkenean erabakitako hautabidea ez bada ingurumen baloraziorik hoberena lortutakoa, hautabide hori aukeratu izanaren arrazoiak justifikatu egin beharko dira.
Proposatutako hautabide guztien kokalekua eta ezaugarriak adierazten dituen dokumentazio kartografikoa erantsiko zaio planari.
7.5. Arau Subsidiarioen Aldaketako xedapenek eta jarduketek ingurumenaren gainean izango dituzten ondorio aipagarriak identifikatzea eta baloratzea. 

Arau Subsidiarioen Aldaketan aurreikusitako jarduketek inguruneko elementuetan sortuko dituzten ingurumen eraginak identifikatu eta baloratuko dira; elementu horien artean honakoak aipa daitezke, besteak beste:
· Paisaia.
· Aralar Batasunaren Intereseko Lekuaren zaintza helburuak.
· Nekazaritzarako lurrak eta nekazaritza eta abeltzaintzako jarduerak.
· Lurzoruaren artifizializazioa.
· Amezketa ibaiko uraren kalitatea, arroa eta ibai bazterrak.
· Amezketako industrialdearen eta herrigunearen kalitate akustikoa eta atmosferikoa.
· Gizakien osasuna eta herritarren esposizioa arrisku teknologikoen (leherketa, sute, eta abar) eta natura arriskuen (uholdeak) aurrean. 
· Monumentu eta arkeologi ondarea.
Aztertutako inpaktu horietan sartu behar dira bigarren mailako ondorioak, metagarriak eta sinergikoak, positiboak zein negatiboak, iraunkorrak eta aldi baterakoak, epe labur, ertain eta luzerakoak.
Antzemandako ondorioen garrantzia zehazteko, ingurumen ebaluazioari buruzko 21/2013 Legeak, abenduaren 9koak, III. eranskinean ezarritakoari, eta planen eta programen ingurumen ebaluazio estrategikoa egiteko prozedura arautzen duen 211/2012 Dekretuak, urriaren 16koak, III. eranskinean xedatutakoari jarraituko zaio.
Identifikatutako ondorio bakoitzaren indarra eta garrantzia karakterizatu eta baloratuko da. Eta zeregin horretan, ingurumen ebaluazioari buruzko 21/2013 Legeak, abenduaren 9koak, VI. eranskinaren 8. atalean adierazitako terminologia erabiliko da. Hori horrela, eraginaren adierazleak zehaztuko dira aldez aurretik (adierazgarriak, garrantzizkoak, baztertzaileak, zenbatu daitezkeenak eta erraz identifikatzeko modukoak). Adierazle horiek modu egokian azaldu behar dituzte bai ingurumen eragina eta bai lortu nahi diren kalitate helburuak, onar daitezkeen mugak ezarrita. Horretarako, indarrean dagoen legeriak eta organo eskudunek kasu bakoitzerako emandako jarraibideak hartuko dira erreferentziatzat. 

7.6. Ingurumenean integratzeko neurriak 

Ingurumeneko txosten estrategikoan zehaztu egin beharko dira, Arau Subsidiarioen Aldaketan aurreikusitako jarduketek ingurumenean sortuko dituzten eta adierazgarritzat jotzen diren inpaktuetako bakoitza prebenitu, murriztu eta, ahal den neurrian, konpentsatzeko neurriak.
Halaber, ingurumen alderdiak sartzeak ez luke mugatu behar gerta litekeen inpaktu bati erantzuteko neurriak ezartzera; izan ere, neurri horiek osatuz, ingurumen arazoak konpontzen eta planta industrialaren inguruan ingurumen kalitate hobea lortzen lagunduko duten neurriak ezarri beharko lirateke.
Hori horrela, Aldaketa hau ingurumenean txertatzeko, honako neurri hauek hartu behar dira:
1. Ingurumen inpaktuak prebenitu egin behar dira, planifikazioaren lehendabiziko faseetatik ingurumen alderdiak integratuta; eta gainera, ingurumenean inpakturik txikiena eragingo duten antolamendu hautabideak aukeratu behar dira, neurri zuzentzaileak aplikatzeko premia murriztuko den moduan. Neurri horien artean sartzen dira, besteak beste: 

a. Biltegirako eraikinak kanpotik ahalik eta gutxien ikusiko diren moduan kokatzea eta diseinatzea. 

b. Ingurumenaren ikuspegitik sentikorrenak diren, edo inpaktuak eragiten dituzten jarduketak ezin hartu dituzten guneak edo puntuak identifikatzea (esate baterako, ibai bazterrak edota bizitegirako erabiltzen diren eraikinetatik hurbil dauden lekuak). 

c. Eraikuntzak banatzerakoan, industri jarduerak bizitegietan eragin ditzaketen inpaktuak murrizteko modua bilatzen saiatzea. 

2. Ezin prebenitu diren ingurumen inpaktuak zuzentzea, zeregin horretan sarturik obren fasean alteratu diren lursail eta elementuen ekologia eta paisaia arloko baldintzak biziberritzea.
3. Ezin prebenitu eta zuzendu diren inpaktuak konpentsatzea. Horretarako, besteak beste honako jarduerak azter daitezke:
a. Industrialde osoa paisaian hobeto integratzeko jarduketak, eraikin berriak integratzeko hartzen diren neurriez haratago.
b. Amezketa ibaia morfologikoki edota ekologikoki biziberritzeko jarduketak, industrialdean zehar. 
c. Aralar Parke Naturaleko eta BILeko habitat interesgarriak biziberritzea eta horrela, babespeko eremu honetako landazabala urbanizatzeak eragindako kaltea konpentsatzea, halakorik gertatuz gero.   

d. Amezketako udalerrian dauden gainerako eremu narriatuen ingurumen eta paisaia baldintzak hobetzeko jarduketak. 

Plana ingurumenean integratzeko neurri horiek Aldaketaren hirigintza dokumentazioan jaso beharko dira, aldaketa garatzeko proiektuetan bezalaxe. Neurri horien kostu ekonomikoa zenbatetsi egin behar da; era berean, neurriak finantzatzeko erak azaldu, eta egikaritzeko denbora-plangintza ezarriko da.
7.7. Aldaketa paisaian nola integratu.
Arau Subsidiarioen Aldaketaren ingurumen ebaluazioa egiterakoan paisaiaren gaineko inpaktuek duten garrantzia kontuan hartuta, IAEn aldaketa hori paisaian integratzeko azterlan bat egitea gomendatzen dugu. Azterlan horrek, EAEko lurralde antolamenduan paisaia babestu, kudeatu eta antolatzeari buruzko 90/2014 Dekretuak, ekainaren 3koak, 7. artikuluan aurreikusitako edukia izan beharko du. Artikulu hori proiektuak paisaian integratzeari buruzkoa den arren, kasu honetan azterlan hori planifikazio fasean egitea komeni da; izan ere, fase horretan aukeratuko baita paisaian eragin handiena izango duten bi egiturak –lehengaia gordetzeko biltegia eta bukatutako produktua gordetzeko biltegia– kokatzeko eta banatzeko hautabidea, eta eraikin horiek izango duten altuera.  

7.8. Planaren ondorioak ingurumenaren ikuspegitik ikuskatzeko programa.
Arau Subsidiarioen Aldaketak ingurumenean izango dituen eraginak ikuskatzeko programa bat jaso behar du IAEk. Eta programa horretan, identifikatutako eragin aipagarri bakoitzaren segimendua egin eta ezarritako neurri babesgarri, zuzentzaile eta konpentsagarrien betetze maila eta eraginkortasuna ikusi ahal izango da, Aldaketan definitutako ingurumen helburuen lortze maila bezalaxe. 

Ondorio horiei begira, programak honako hauei buruzko informazioa jaso behar du aldika-aldika:
· Proposatutako ingurumen helburuen betetze maila.
· Plana martxan jartzeak ingurumenean eragindako ondorio kaltegarrien garrantzia.
· Neurri prebentibo, zuzentzaile eta, halakorik izanez gero, konpentsagarrien aplikazioa eta eraginkortasuna, plana garatzeko egingo diren agirietan eta gauzatze proiektuetan neurri horiek sartzea ere barne hartuta.
· Aurreikusi ez diren baina inguruneko elementuetan azaldu diren ingurumen ondorio kaltegarrien identifikazioa.
· Kasuan kasuko alorrean (Parke Naturala, ura, hondakinak, zarata, kutsatuak egon daitezkeen lurzoruak, errepideak, jarduera sailkatuak, eta beste) eskumena duten erakunde edota administrazioek bidezko baimenetan ezarritako ingurumen baldintzen betetze maila, udal mailako baimenetan ezarritakoena bezalaxe. 

Xede horri begira, ikuskapen programak honako datuak jaso beharko ditu:
· Begiratu egin beharko diren ingurumen sistema, alderdi edo aldagaien identifikazioa.
· Burutu beharreko jarraipen eta kontrol jarduerak, betiere bakoitzaren metodologia (datuak hartzeko estrategiak, aldizkakotasuna, ...) eta kronograma adierazita. 

· Jarraipen horretan erabiliko diren adierazleak, bakoitzaren unitateak eta gehieneko edo erreferentziako mailak adierazita. 

· Ingurumen jarraipena egiteaz, eta finantzaketaz, arduratuko diren pertsonak edota erakundeak.
· Egin beharreko txostenen edukia eta aldizkakotasuna.
· Aurreikusi den aurrekontua.
7.9. Laburpen ez-teknikoa
IAEn emandako informazioaren laburpen ez-teknikoa idatzi beharko da, eta laburpen horretan, informazio zehatza emango jendeak erraz ulertzeko moduan. 

Laburpen horretan, honakoak jasoko dira gutxienez: Arau Subsidiarioak Aldatzearekin lortu nahi diren helburu orokorrak eta ingurumen arlokoak; aztertu diren hautabideak; horietako bakoitzak ingurumenean eragingo dituen ondorioen laburpena; eta azkenean erabakitako irtenbidea edo irtenbideak aukeratzeko arrazoiak. 

Laburpen horren osagarri gisa, aldaketa ingurumenean integratzeko hartu diren neurriak deskribatuko dira, eta herritarren zein administrazioen parte-hartze prozesuko ondorioak adierazi. 

Era berean, alderdi aipagarrienen dokumentazio grafikoa erantsiko zaio.
7.10. Hautabideen eta neurri prebentibo, zuzentzaile eta konpentsagarrien bideragarritasun ekonomikoari buruzko txostena. 

Hautabideen azterketari analisi ekonomiko bat erantsiko zaio. Honetan kontuan hartuko dira kostu-irabazia analisia eta azterketa ekonomiko-finantzarioa, eta, ahal den neurrian, ingurumen nahiz gizarte alorreko kanpo kostuak ere aztertu egingo dira. 

Atal horretan, halaber, Arau Subsidiarioen Aldaketa aplikatzeak eragin ditzakeen ondorio kaltegarriak prebenitzeko, murrizteko edo arintzeko neurrien (plana ingurumenean integratzeko neurrien) kostuaren zenbatespen edota aurrekontu banakatua jasoko da, aldaketaren ingurumen kostuak barneratu egingo direla bermatzearren. Era berean, neurri horiek finantzatzeko iturriak adieraziko dira, Amezketako udal aurrekontuen kontura ordaindu beharrekoak eta jarduera industrialak bere gain hartu beharrekoak bereizita. 

8. INGURUMEN EBALUAZIOA ETA IKUSKATZE PROGRAMA EGITEKO AINTZAT HARTU BEHARREKO ADIERAZLE KUANTITATIBO EDOTA KUALITATIBOAK PROPOSATZEA

Hautabideen ingurumen ebaluazioa eta ikuskatze programa egiteko aukeratzen diren adierazleak, aldaera batzuen konbinaketa izango dira; alde batetik, Arau Subsidiarioen Aldaketan ezarritako ingurumen helburuak betetzen direla egiaztatzea ahalbidetu behar dute; eta bestetik, aldaketa hori garatzen den bitartean ingurumen ondorioei buruz egindako aurreikuspenak betetzen direla. Horrela, neurri zuzentzaile gehigarriak ezarri ahal izango dira, baldin eta ingurumen baldintzak betetzen ez badira, edota helburu horiekiko gorabeherak gertatzen badira.
Ingurumen adierazleek:
· Ezarri diren ingurumen helburuekin eta irizpideekin lotuak egon behar dute, benetan kudeaketa-tresna moduan funtziona dezaten.
· Neurgarriak eta denbora-tarteetan aztertzeko modukoak izan behar dute. Denboraren joanean aldatzeko modukoak izan behar dute, hau da, joera kaltegarriak prebenitzeko edo zuzentzeko xedez aztertzeko modukoak.
· Adierazle kopuru txikia jarri behar da, inplikatutako eragile guztiek erraz ulertzeko modukoak izan daitezen. Hori horrela, sinpleak eta interpretatzen errazak izan behar dute.
· Lortzen errazak izan behar dute, informazio iturri askotara jo beharrik gabe.
9. INFORMAZIOA EMATEKO ETA KONTSULTA EGITEKO ERAK
2013ko abenduaren 9ko 21/2103 Legeak 21. eta 22. artikuluetan xedatutakoa betez, eta 211/2012 Dekretuak, urriaren 16koak, informazioa emateko eta kontsulta egiteko erei buruz 12. artikuluan ezarritakoari jarraituz, Amezketako Udalak, Arau Subsidiarioen Aldaketa gauzatzeko funtsezko prozeduran aurreikusitako izapideen barruan, honako jarduerak burutuko ditu:
a) Ukitutako herri administrazioei eta pertsona interesdunei kontsulta egingo die, planaren edo programaren atariko bertsioari eta ingurumen azterketa estrategikoari buruz. 

b) Planaren edo programaren atariko bertsioa eta ingurumen azterketa estrategikoa jendaurrean jarriko ditu ikusgai, iragarkia aldizkari ofizialean argitaratuta. Eta gutxienez 45 eguneko epea emango du interesdunek aztertu eta bidezko oharrak egin ditzaten.
Arestian esandako horri dagokionez, ukitutako administrazio publikotzat eta pertsona interesduntzat joko dira, Ingurumeneko Zuzendaritza Nagusi honek irismen agiri hau egiteko xedez kontsultatu dituen administrazio eta erakunde publikoak –agiri honetako 3. apartatua– eta Udalak plana izapidetzeko prozesuan identifika ditzakeen gainerako antolakunde eta interesdunak (ukitutako lurjabeak, auzo elkarteak, eta abar).
10. INGURUMEN ADIERAZPEN ESTRATEGIKOA ESKATZEA, ETA JENDAURREKO INFORMAZIO FASEAREN ONDOREN PLANEAN EGIN DAITEZKEEN ALDAKETAK
Ingurumen ebaluazioari buruzko 21/2013 Legeak, abenduaren 9koak, 24. eta 25. artikuluetan xedatutakoa betez, eta plan eta programen ingurumen ebaluazio estrategikoa egiteko prozedura arautzen duen 211/2012 Dekretuak, urriaren 16koak, 13. artikuluan ezarritakoari jarraituz, Amezketako Udalak, plana edo programa behin betiko onartu aurretik, ingurumen adierazpen estrategikoa (ingurumen memoria, 211/2012 Dekretuan erabilitako terminologiaren arabera) egin dezan eskatuko dio Ingurumeneko Zuzendaritza Nagusi honi. Eta eskaera horri, ingurumen ebaluazio estrategikoaren espediente osoa erantsiko dio. Honako agiriak izango ditu:
· Aldaketaren hirigintza agiriak.
· Ingurumen azterketa estrategikoa.
· Espedientean jasota dauden eta kasuan kasuko araudi sektorialaren arabera nahitaezkoak diren txostenen kopia, eta kontsultak egiteko izapidean zehar edo jendaurrean ikusgai egon den bitartean aurkeztutako alegazioak.
· Amezketako Udalak egindako laburpen-agiri bat. Eta laburpen horretan azalduko da ingurumen alderdiak, irismen agiria, ingurumen azterketa estrategikoa eta egindako kontsulten emaitza nola txertatu diren Aldaketaren azken proposamenean. 

Bestetik, baldin eta plana edo programa izapidetzen den bitartean eta kontsultak egiteko eta jendaurreko informazioa emateko izapideak bete ondoren, ingurumenean ondorio nabarmenak izan ditzaketen eta ebaluatu ez diren aldaketak egitea erabakitzen bada, eta edozein kasutan ere, 211/2012 Dekretuak 4. artikuluan aipatutako kasuren bat gertatzen bada, Udalak berorren berri eman beharko dio Zuzendaritza honi, eta planean edo programan aldatu diren alderdiak ebaluatzeko beharrezkoa gerta litekeen dokumentazioa bidaliko dio. 

� Natura 2000 Sareko espazioetan modu nabarmenean eragin dezaketen plan eta proiektuak ebaluatzeko gida metodologikoa. � HYPERLINK "http://www.magrama.gob.es/es/biodiversidad/temas/espacios-protegidos/guia_metodologica_tcm7-265286.pdf" ��http://www.magrama.gob.es/es/biodiversidad/temas/espacios-protegidos/guia_metodologica_tcm7-265286.pdf�

